
Shri Parthasarathi Suprabhatam

శ్రీపార్థసారథి   సుప్రభాతమ్

కౌసల్యా-సుప్రజా  రామ పూర్వా సన్ధ్యా  ప్రవర్తతే 
ఉత్తిష్ఠ నరశార్దూల  కర్తవ్యం దైవమాహ్నికమ్  ॥
ఉత్తిష్ఠోత్తిష్ఠ   గోవిన్ద ఉత్తిష్ఠ  గరుడధ్వజ ।
ఉత్తిష్ఠ కమలాకాన్త త్రైలోక్యం  మఙ్గలం  కురు ॥
వన్దే వృన్దావనాన్తే  మణిగణవిలసత్సౌధహర్మ్యే గృహాఢ్యే

సమ్రాజత్కైరవిణ్యాస్తటభువి   ఘృణిమద్గోపురే  సాలరమ్యే ।
ఆనన్దాఖ్యే  విమానే మునిగణవినుతం పార్థసూతం  చ రామం

రఙ్గేశం  శ్రీనృసింహం  గజవరవరదం శ్రీక్షితిభ్యాం  సమేతమ్ ॥ ౧॥
మాతః శ్రీర్జగతామశేషజగతాం   నాథస్య భర్త్తుః ప్రియే

తద్వక్షస్థలనిత్యవాసిని  సదా శ్రీవేదవల్యాహ్వయే  ।
వృన్దారణ్యనివాసియోగిసదనే  సమ్భూయ వారాన్నిధే-
ర్మన్నాథామరభూరుహేణ సహితే నైశం  ప్రభాతం  శుభమ్ ॥౨॥

శ్రీమద్వేదలతాం  శ్రితామృతలతాం  వృన్దావనే  సంస్థితాం
సమ్యగ్దృష్టపరావరేణ   మునినా సంవర్ధితాం  తద్ధితామ్  ।

లబ్ధ్వా  తాం సముపేత్య దుగ్ధజలధేస్తద్దత్తనామా    వసన్
మన్నాథాశ్రితకల్పభూరుహవిభో  తే సుప్రభాతం  హరే ॥ ౩॥

సమస్తకల్యాణగుణైకధామ్నః  స్వశక్తిలేశోద్ధృతభూతలస్య   ।
ప్రహ్లాదభక్తేః   పరివర్ధకస్య  మన్నాథనామ్నస్తవ సుప్రభాతమ్  ॥ ౪॥
శ్రీమత్కైరవిణీసరోవరతటే   నిత్యం తపః కుర్వతే

సమ్యగ్జ్ఞానవతాం  వరాయ భృగవే దత్వా త్వభీష్టం  వరమ్ ।
లబ్ధ్వా  తస్య సుతాం జగత్త్రయముదే  తస్మై  ప్రసన్నస్య  తే

మన్నాథాద్య హి సుప్రభాతమఖిలాంస్త్రాతుం   ప్రసీద  ప్రభో  ॥ ౫॥
శ్రీమన్  ధరాపరవిమోచనదీక్షితం త్వాం

శ్రీపార్థసారథి   సుప్రభాతమ్

సమ్బోధయన్తి విధిశఙ్కరశక్రముఖ్యాః  ।
స్వామిన్ జగత్త్రయవిభో  యదువంశనాథ

శ్రీపార్థసూత   భగవంస్తవ సుప్రభాతమ్  ॥౬॥
భాస్వాన్ వికాసయతి పఙ్కజకుడ్మలాని

పద్మాకరేషు పరికూజితసారేసేషు ।
కూజన్తి పఞ్జరశుకాః  సహ సారికాభిః

శ్రీపార్థసూత   భగవంస్తవ సుప్రభాతమ్  ॥ ౭॥
వీణాం ప్రగృహ్య  మునివాహనయోగివర్యో

గానం కరోతి సహ తుమ్బురునారదాద్యైః  । var తుమ్బురునారదాద్యాః
సఙ్గీతవాద్యనిపుణాస్తవ  సుప్రభాత -
గాథాః పఠన్తి యదునన్దన  సుప్రభాతమ్  ॥౮॥

బ్రహ్మాదయస్సురపతిప్రముఖా   దిగీశాః
స్వస్వాధికారనియతాస్తవ సైన్యనాథాః  ।

సంప్రార్థయన్తి   తవ సద్మపురోవిభాగే
శ్రీపార్థసూత   భగవంస్తవ సుప్రభాతమ్  ॥౯॥

గోపాఙ్గనాస్తవ  హి మఙ్గలగీతకాని
గాయన్తి కామశరపీడితగాత్రయష్ట్యః   ।

గోపాలబాలకకులాని విసృజ్య వత్సాన్
త్వాం ప్రార్థయన్తి   యదుశేఖర సుప్రభాతమ్  ॥ ౧౦॥

స్నేహప్రతిస్నుతపయోధరపారయుక్తాః
గావః స్వవత్ససహితాః పరితోషయుక్తాః ।

వత్సాన్ విసృజ్య చ పయః పరిదోహయన్తి
గోపాలకాస్తవ యదూద్వహ సుప్రభాతమ్  ॥ ౧౧॥

వృన్దావనే  విహరతాం పశుపాలకానాం
రక్షార్థమాత్తవరవేత్ర  సుశఙ్ఖపాణే  ।

భ్రాత్రా  సమేత సుమనోహర భూషణార్హ
ప్రోత్తిష్ఠ   పార్థరథపాలక  సుప్రభాతమ్  ॥ ౧౨॥

వృన్దావనాన్తరమనోజ్ఞవనాన్తరేషు 
నానాతరుప్రవరశోభిజలాశయేషు  ।

శ్రీపార్థసారథి   సుప్రభాతమ్

కూజద్విహఙ్గమగణేషు  మధువ్రతాని
గాయన్తి పార్థరథనాయక  సుప్రభాతమ్  ॥ ౧౩॥

మన్దారకున్దవరకైతకమాధవీనాం  
ఆమోదనిర్భరవనాన్తరనిస్సృతోఽసౌ ।

మన్దానిలః  ప్రసరతి  ప్రవరః  ప్రభాతే
శ్రీపార్థసూత   భగవంస్తవ సుప్రభాతమ్  ॥ ౧౪॥

సమ్ఫుల్లకైరవసరోవరనీరసంస్థాః  
హంసాస్సచక్రమిథునాస్సహ  సారసైశ్చ  ।

తీరే తు దేశికగణైస్సహ  సంవివాదాన్
తన్వన్తి పార్థరథనాయక  సుప్రభాతమ్  ॥ ౧౫॥

తద్దేశికాః  సకలశాస్త్రవిదాం  వరిష్ఠాః
త్వత్ప్రోక్తదివ్యచరమార్థనివిష్టభావాః    ।

కాసారయోగిముఖదేశికసూక్తినిష్ఠాః
తిష్ఠన్తి   కిఙ్కరకృతౌ తవ సుప్రభాతమ్  ॥ ౧౬॥

శ్రీభట్టనాథకృతిభిస్తవ   మఙ్గలాని
శంసన్తి దేశికవరాస్త్వమితప్రభావాః  ।

గోదాసుసూక్తిభిరపి ప్రవిబోధయన్తి
శ్రీపార్థసూత   భగవంస్తవ సుప్రభాతమ్  ॥ ౧౭॥

సూర్యోదయే గ్రహగణాస్త్వితరే  సురేన్ద్రాః
ఆజ్ఞాం  తవైవ  నిజవైభవసంప్రయుక్తాః   ।

సంప్రార్థ్య   తోషితుమిహాద్య జగత్పతిం త్వాం
తిష్ఠన్తి   పార్థరథనాయక  సుప్రభాతమ్  ॥ ౧౮॥

నిత్యార్చనాం రచయితుం వివిధోపహారాన్
వస్తూని వస్త్రవరదివ్యవిభూషణాని  ।

సఙ్గృహ్య  వైదికశిఖామణయః  ప్రభాతే
తిష్ఠన్తి   పార్థరథభూషణ  సుప్రభాతమ్  ॥ ౧౯॥

కాశ్మీరకేసరయుతం హరిచన్దనఞ్చ
కస్తూరికాం చ ఘనసారవరం గృహీత్వా ।

ద్వారి స్థితాస్తవ  హి దాసగణాస్సమస్తాః

శ్రీపార్థసారథి   సుప్రభాతమ్

శ్రీపార్థసూత   భగవంస్తవ సుప్రభాతమ్  ॥౨౦॥
సమ్ఫుల్లపఙ్కజనవోత్పలకైరవాణి 

సచ్చమ్పకైర్మరువకైః   కృతమాలికాని ।
సఙ్గృహ్య  తావకసమర్చనమాదరేణ

తిష్ఠన్తి   కర్తుమనఘాస్తవ సుప్రభాతమ్  ॥౨౧॥
భాగ్యాధికాస్తవ పదాబ్జనివిష్టభావాః 

పీతామ్బరాణ్యపరిమేయవిభూషణాని ।
రత్నాని కాఞ్చనయుతాని సమర్పయన్తి

శ్రీపార్థసూత   భగవంస్తవ సుప్రభాతమ్  ॥౨౨॥
ప్రాతఃప్రయుక్తనవనీతపయఃఫలాని 

ముద్గాన్నలడ్డుకమనోహరమిశ్రితాని    ।
సోపాయనాని చ సమర్పయితుం యతన్తే

శ్రీవైష్ణవాస్తవ    యదూద్వహ సుప్రభాతమ్  ౨౩॥
భేరీమృదఙ్గపటహానకగోముఖాది -
వాద్యాని ఘోషయతి దాసగణస్తవాగ్రే ।

తిష్ఠన్తి   నర్తనపరా  గణికాస్సమస్తాః
శ్రీపార్థసూత   భగవంస్తవ సుప్రభాతమ్  ౨౪॥

హస్తీన్ద్రమూర్ధ్ని   ధృతకాఞ్చనకుమ్భతీర్థం
ఛత్రావృతం  విధృతచామరయుగ్మమారాత్ ।

శ్రీమన్  ప్రభో  తవ హి మఙ్గలమజ్జనాయ 
శ్రీపార్థసూత   భగవంస్తవ సుప్రభాతమ్  ॥౨౫॥

ఏకాన్తినశ్చ విమలాశయయోగివర్యాః
అధ్యాపకాస్తవ పదాబ్జనివిష్టభావాః   ।

తిష్ఠన్తి   సన్నిధిముపేత్య భవత్పదాబ్జే
సేవార్థమర్జునసఖే   తవ సుప్రభాతమ్  ॥౨౬॥

త్వత్సేవనాయ సకలద్రవిడాగమానాం
వక్తా పరాఙ్కుశమునిస్స్వపదప్రపన్నైః   ।

రామానుజోఽపి కృతనిత్యసమస్తకృత్యః
త్వద్ద్వారి  తిష్ఠతి  విభో తవ సుప్రభాతమ్  ॥౨౭॥

ఉత్తిష్ఠ లక్ష్మణగురో సహ సీతయాఽద్య
ధర్మం వివర్ధయ  విభో జయ పాలయాస్మాన్ ।

దాసాన్ కురుష్వ సహసా తవ కిఙ్కరాంశ్చ
తే సుప్రభాతమధునా  రఘువంశనాథ ॥౨౮॥

శ్రీమన్  గజేన్ద్రవరదాశ్రితపారిజాత 
శ్రీవైనతేయభుజమూలవిభూషణాఢ్య   ।

ఇన్ద్రాదిదేవగణపూజితపాదపద్మ
శ్రీమన్  వరప్రద  సురేశ్వర సుప్రభాతమ్  ॥౨౯॥

శ్రీమన్  నృసింహ జగతాం జనిహేతుభూత
సమ్పాలనాన్తకరణాదిషు జాగరూక ।

అన్తఃప్రవిశ్య  చ నియన్తృతయా భవాస్మాన్
శ్రీమన్  నృసింహ భగవంస్తవ సుప్రభాతమ్  ॥ ౩౦॥

శ్రీమన్  నృసింహ తవ మఙ్గలమస్తు  నిత్యం
సూర్యేన్దుతారకసమానమహఃప్రరోహైః    ।

నైశం  తమఃప్రసరమాన్తరమప్యపాస్తం
స్వామిన్ నృసింహ భగవంస్తవ సుప్రభాతమ్  ॥ ౩౧॥

కావ్యోఽపి పూర్వదిశి సంస్థితపర్వతస్థో
వాచాం పతిర్హిమకరోఽస్తమితో  బభూవ ।

పక్షీ నినాదమపి పఞ్జరగః  కరోతి
శ్రీమన్  నృసింహ భగవంస్తవ సుప్రభాతమ్  ॥ ౩౨॥

శ్రీపార్థసారథి   రఘూత్తమ వేదవల్లీ -
మన్నాథ సౌమ్యనరసింహవరప్రదానామ్  ।

యే సుప్రభాతమనిశం  ప్రపఠన్తి  తేషాం
బ్రహ్మేశ్వరాద్యసులభం  సులభం పదం స్యాత్ ॥ ౩౩॥

ఇతి శ్రీపార్థసారథి   సుప్రభాతమ్  ।

